
Agintariak hegaztiei begira 

Nazio Batuen Erakundeak ohartarazi du hegaztien gripea gaitza Europara irits daitekeela hegazti migratzaileen bidez, eta laguntza eskatu die biologoei, izurriaren kontrako estrategiak zehazteko 

eneko salaberria de miguel Hegazti migratzaileei begira jarri du mundua hegaztien gripeak. Izan ere, haien bidez izurria Asiatik Europara zabaltzeko arriskua dagoela ohartarazi dute NBEko adituek. Asian, milaka hegazti hil dira gaitzak jota, eta beste asko hil behar izan dituzte, izurria zabal zezaten eragozteko. Era berean, dozenaka lagun hil ditu gaitzak Asian. Horren beldur, mugetan kontrolak jar ditzatela eskatu die NBEk herrialde kideei. Joan den astean, hegazti ibiltarien joan-etorriak aztertzea oso lagungarri izango zela ohartarazi zuten adituek, izurriaren kontrako estrategia bateratuak adosteko. 

Ez dute lan erraza. Izan ere, hegazti guztiek ez dute berdin jokatzen. Mugikortasunari dagokionez, adibidez, hiru talde nagusi bereizten dira. Batzuk urte osoa txitatze eremuetan igarotzen dute. Beste hainbat espeziek, ordea, ez dute jokamolde jakinik. Hirugarren taldekoak, berriz, oso dira erregularrak. Urtean zehar bi bidaia egiten dituzte horiek, txitatze eremuetara joateko bata eta negua igarotzeko lurraldeetara itzultzeko bestea. 

Hegazti bidaiarien artean ere, aldea dago, migrazio mota ezberdinak baitaude. Ezagunena latitude migrazioa da. Kasu horretan, hegaztiek iparretik hegoaldera bidaiatzen dute, edota alderantziz. Hala, Ipar-hemisferioan bizi direnek hegoalderantz jotzen dute neguan. Hego-hemisferiokoek, berriz, iparraldera. Latitude migrazioaz gain, baina, altuera migrazioa eta longitude migrazioa deitutakoak ere badira. Altuera migrazioan, hegaztiak mendietako maldetan gora eta behera ibiltzen dira, baldintza egokienen bila. Izan ere, altueraren arabera, baldintza klimatikoak aldatu egiten dira. Altuera egokiena zenbait faktorek baldintzatzen dute: hala nola, urte sasoia, mendi hori dagoen lekuko latitudea... Longitude migrazioan, bestalde, hegaztiak ekialdetik mendebaldera eta alderantziz mugitzen dira, kontinenteen erdialdetik kostaldera alegia. Kontinenteen kostaldera hurbildu ahala, klima gradualki samurtuz joaten da, eta samurtasun horren bila ehunka milaka kilometro egiten dituzte hegaztiek.Bidaiari ekin aurretik, baina, zonaldeko banakoak talde handietan biltzen dira, bidean aurkituko dituzten oztopoei errazago aurre egin ahal izateko. Edozer dela ere, taldearen babesa beti baita lagungarria. Haizete bortitzei, harrapari azkarrei edota isil-gordean dauden ehiztariei errazago egiten zaie aurre taldean. Hala ere, espezie bakoitzeko banakoek ez dute bidaia beti batera hasten. Hala, lauzpabost hilabeteko tartea egon daiteke lehenengoak irteten direnetik hurrengoak abiatzen diren arte. Gainera, espezie bereko banakoek modu bereizian bidaiatzen dute askotan. Hau da, arrek alde batetik eta emeek bestetik.Lehenago edo geroago irten, bidaia luzea egin behar izaten dute guztiek. Batzuek, hala ere, atsedenik hartu gabe egiten dute ibilbide osoa. Beste batzuek aldiz, tarteka, atsedentxoak egiten dituzte, indarrak berritu aldera. Izan ere, gehienetan, milaka kilometro egin behar izaten dituzte, eta horrek energia asko eta asko eskatzen du. Ipar-txenadak (Sterna paradisaea), esaterako, Artikoaren eta Antartikoaren artean migratzen du; 40.000 kilometroko ibilia egiten du. Halako bidaia bat egiteak ahalegin handia eskatzen die hegaztiei, eta, bidean atzera geldituko ez badira, ezinbestekoa dute ondo prestatuta egotea. Bidaiari ekin aurretik, oso da garrantzitsua ondo elikatzea. Azken batean, metaturiko gantz-kantitatea baita hegaztien erregaia. Ondorioz, eta bidaiari ekin aurretik, gogor saiatzen dira gutxieneko pisua hartzen. 

Migrazioen zio garbirik ez Hegaztien migrazioaren inguruan enigma ugari daude oraindik. Migrazioaren zioa, esaterako, ez dago batere argi. Aditu batzuen arabera, neguko hotz eta janari eskasia saihesteko migratzen dute hegaztiek. Halere, teoria hori zalantzan jartzen duten adibide ugari daude. Sorbeltza (Apus apus) intsektujalea da, eta udaren erdialdera hasten du hegoalderako bidaia. Urte sasoi horretan ez da intsekturik falta izaten, baina, halere, alde egiten du. 

Beste etologo batzuen arabera, berriz, faktore hormonalek eraginda migratzen dute hegaztiek. Izan ere, eta horien arabera, egunaren iraupenak erlazio zuzena du gonaden kitzikapenarekin. Bada, era berean, migrazioa, iraganean jasandako glaziazioek beharturiko jokabidearen arrastoa dela esaten duenik.Urtero bide bera betetzen dute hegazti migratzaileek, eta bidean ez galtzeko, erreka, ibai, itsasertz eta bestelako elementu geografikoak hartzen dituzte erreferentziatzat. Era berean, eguzkia eta izarrak ere hartzen dituzte aintzat. Gainera, eremu magnetikoan gertatzen diren aldaketak antzemateko gai dira. Orientatzeko duten ahalmen hori baliatuz, eta harrapariak saihesteko helburuarekin, espezie batzuk gauaren iluntasuna aprobetxatzen dute bidaiatzeko. Euskal Herria oso gune aproposa da hegazti migratzaileak behatzeko, mendebaldetik Kantabriar mendikateak eta ekialdetik Pirinioetako mendi garaiek nolabaiteko inbutu geografikoa eratzen baitute. Ondorioz, Bizkaiko Golkotik milaka hegazti igarotzen dira abuztutik abendura bitartean. Iparretik datozen animaliak dira, eta horietako batzuek gure inguruan igarotzen dute negua. Gehienek, hala ere, hegoalderantz jarraitzen dute, tarteka, kostaldeko itsasadarretan edota barnealdeko urmaeletan atseden hartuz. Hegaztien ohituretan, baina, gizakiaren jarduerek eragina izan dezakete. Horren adibide garbia da amiamoko zuriarekin (Ciconia ciconia) gertatu dena. Herrialde garatuetan zabortegi asko sortu dira, eta horietan erraz aurkitzen dute jatekoa txori horiek. Horregatik, urteak pasatu ahala, geroz eta gutxiagok migratzen dute Iberiar Penintsulatik Afrikara. 
